
Mesa del Parlament

La Mesa del Parlament, en la sessió tinguda el 16 de juny de 2015, de conformitat amb l’article 6.5 de l’Estatut d’autonomia de Catalunya, l’article 4 de la Llei 2/2007, del 5 de juny, del Diari Oficial de la Generalitat de Catalunya;  l’article 7 de la Llei 35/2010, de l’1 d’octubre, de l’occità, aranès a l’Aran, i l’acord de la Mesa del 3 de maig de 1983, ha aprovat la versió en occità, en varietat aranesa, de la Llei 5/2015, del 13 de maig, de modificació del llibre cinquè del Codi civil de Catalunya, relatiu als drets reals, aprovada pel Ple del Parlament en la sessió del 6 de maig de 2015:

«LEI DE MODIFICACION DETH LIBRE CINCAU DETH CÒDI CIVIU DE CATALONHA, RELATIU AS DRETS REAUS

Preambul
I
Er exercici dera competéncia legislativa sus eth dret civiu de Catalonha compòrte non sonque era elaboracion e promulgacion de naues leis, mès era obligacion de revisar es existentes e corregir es disfoncions, mancances o imprecisions qu’era sua aplicacion practica ara realitat quotidiana age metut de manifèst.
En aguesta linha, en data deth 29 de gèr de 2009, eth Parlament de Catalonha adoptèc era Resolucion 371/VIII, en vertut dera quau se sollicitaue ath Govèrn impulsar es trabalhs, iniciats per Observatòri de Dret Privat de Catalonha, de reforma des precèptes dera propietat orizontau. Atengut qu’era  legislatura acabèc sense que se presentèssen aguesti trabalhs, eth nau Parlament, en data deth 28 d’abriu de 2011, aprovèc era Resolucion 55/IX, pera quau se sollicitaue ath Govèrn complir aquera prumèra resolucion. En compliment deth mandat parlamentari, era Seccion de Drets Reaus dera Comission de Codificacion de Catalonha contunhèc e intensifiquèc era labor d’estudi e analisi des precèptes deth Còdi civiu de Catalonha relatius ath regim dera propietat orizontau (articles 553-1 a 553-59), e eth frut d’aguesti trabalhs ei aguest tèxte.
Per ben qu’es observacions des professionaus e juristes en generau se referien a questions concrètes, se considerèrec qu’es modificacions prepausades, atengut qu’es precèptes que se discutien hèn part d’un còdi,  s’auien de coordinar sistematicament, çò qu’implicaue eth besonh d’ua revision deth capítol III deth títol V deth libre cincau deth Còdi civiu de Catalonha. S’a dat solucion a grana part des problèmes manifestats e s’an corregit es imprecisions, es disfoncions e es contrasens detectats ena aplicacion dera norma, ath madeish temps que s’a armonizat e coordinat damb es autes parts deth madeish libre cincau e des auti libres deth Còdi civiu aprovats damb posterioritat. A títol d’exemple, se substituís eth tèrme bastiment peth tèrme immòble en toti es precèptes a on ei adequat de hè’c, entà hèr a càber totes es situacions includides ena propietat orizontau; s’emplegue eth tèrme restriccion en compdes deth de limitacion, perqué i obligue era coordinacion damb es precèptes deth regim de propietat.
Tot e damb açò, era reforma non compòrte pas era modificacion deth sens o des principis qu’inspiren eth regim vigent dera propietat orizontau en Catalonha. Aguesta lei respècte eth sistèma deth tèxte vigent per çò que tanh as divisions entre seccions e subseccions deth capítol III deth títol V deth libre cincau deth Còdi civiu de Catalonha. Es articles mantien era numeracion e, en generau, era denominacion originària.
II
S’an introdusit milhores as disposicions generaus dera seccion prumèra damb er objectiu de dotar-les de claredat e de contribuïr ara efectivitat deth regim.
Per çò que tanh ara caracterizacion juridica deth crèdit dera comunitat faça as propietaris, se’n manten era afeccion reau e, ath delà, se senhale era sua preferéncia de caractèr especiau sus er element privatiu, damb era prelacion qu’en cada cas correspongue segontes era lei. Atau madeish, s’a ampliat eth besonh d’aportar un certificat relatiu as deutes pendentes de pagament enes transmissions lucratives der element privatiu, perqué era situacion pòt afectar eth consentiment dera adquisicion, qu’ei çò que se protegís. Entà agilizar era gestion deth hons de resèrva e evitar còsti inutils, s’establís era obligacion de portar ua comptabilitat separada e de daurir un compde bancari especiau entad aguest hons a nòm dera  comunitat.
Cau rebrembar qu’eth hons de resèrva a coma objectiu subvenir as despenes dera comunitat que sobrevenguen o qu’agen un còst excepcionau, especiaument per çò que tanh a actuacions de gran manteniment, reparacion, reabilitacion, installacion de naui servicis comuns, seguretat, reforma o adequacion a normatives sectoriaus des elements comuns deth bastiment.
Se manten eth critèri qu’er establiment deth regim de propietat orizontau requerís er autrejament deth títol de constitucion, encara que non cau que, en moment d’autrejar-lo, era construccion sigue acabada; ath delà, s’aclarissen questions relatives ara legitimacion entar autrejament. Tot e damb açò, e per tau de dar seguretat ath trafic juridic, se modifique er article 551-2.2 entà perméter que, ta resòlver un cas concrèt, a manca de pacte entre es comunèrs e des règles dera comunitat ordinària, se poguen aplicar as situacions de comunitat que complisquen es requesits dera propietat orizontau e non s’agen configurat formaument es règles dera propietat orizontau que siguen adequades as circonstàncies deth cas. Era finalitat dera modificacion ei facilitar era resolucion deth problèma dera manèra mès efectiva.
Se prepause ua reforma prigonda dera organizacion dera comunitat. Atau, se suprimís era obligacion de hèr ua prumèra e ua dusau convocatòria dera junta, atengut qu’era realitat a revelat era inutilitat dera doble convocatòria; s’incorpòren es naues tecnologies coma mecanismes entà hèr notificacions e requeriments; se precise eth regim d’assisténcia e participacion ena junta; se corregissen es contradiccions observades enes tèrmes de custòdia dera documentacion dera comunitat; se da visibilitat ath cargue dera vicepresidéncia e se regule aguest cargue, qu’ena norma anteriora quedaue confús, e s’ordènen es foncions de cada organ dera comunitat.
Ua milhora fòrça importanta dera lei ei era qu’afècte ath regim des acòrds en çò que tòque as majories exigides. Ad aguesta matèria s’i dediquen dus precèptes. S’an simplificat es majories requerides, qu’ara se redusissen as següentes: eth regim generau, qu’ei eth dera majoria simpla de propietaris e quòtes, de manèra que se recupère er equilibri de dobles majories que s’auie perdut ena norma anteriora; es regims particulars dera majoria qualificada de quate cincau parts de propietaris e quòtes, e, finaument, era exigéncia d’unanimitat, que se limite as supòsits qu’estrictament siguen de besonh. Se da contiengut ara abstencion en vòt e ath vòt corresponent as elements privatius de benefici comun, de manèra que se resòlven es problèmes que se suscitauen ena realitat quotidiana d’aguestes situacions.
S’autrege ua consideracion especiau ara adopcion d’acòrds qu’afècten as òbres obligades d’adaptacion deth bastiment as besonhs des persones damb discapacitat e entàs persones mès granes de setanta ans, tada aquerò s’a tengut en compde era Convencion internacionau sus es drets des persones damb discapacitat e eth sòn Protocòl facultatiu, aprovats eth 13 de deseme de 2006 pera Assamblea Generau dera Organizacion des Nacions Unides.
Aguesta lei hè explicita era distincion entre es acòrds de formacion instantanèa e es de formacion successiva; en aguesti darrèrs s’a de demorar a comprovar era volontat des persones que non an assistit ara junta. Eth nau sistèma ges deth besonh qu’es propietaris presents ena reünion agen votat a favor der acòrd per majoria simpla, e alavetz eth calcul dera majoria qualificada o dera unanimitat se hè damb es vòts favorables des que non s’an oposat ar acòrd en tèrme d’un mes. Eth regim de recusacion des acòrds tanben ten en compde aguesta formacion successiva.
S’includís exprèssament e s’afavorís era resolucion extrajudiciau des conflictes gessudi der ambit dera propietat orizontau, e s’establís explicitament qu’es propietaris pòden acordar d’acudir ar arbitratge per quinsevolh question relativa ath regim. Per açò, quan un precèpte se referís ara autoritat judiciau, cau comprener-i includit er arbitratge, eth recors ath quau se pòt auer establit damb caractèr generau en ua clausula des estatuts o se pòt acordar ad hoc. Ena madeisha linha, se fomente era mediacion coma metòde entà afavorir era resolucion de conflictes.
Atau madeish, s’esclarissen es dobtes interpretatius relatius ath regim e es  tèrmes de recusacion des acòrds comunitaris.
III
Per çò que tanh ara seccion dusau, s’introduïssen precisions ena configuracion des elements privatius de benefici comun e se suprimissen es restriccions injustificades ena disposicion der usatge e gaudi des annèxi.
S’afavorís era installacion de punts de recarga de veïculs electrics e s’autrege as propietaris aguesta facultat, damb era obligacion prealabla d’enviar eth projècte tecnic ara presidéncia o ara administracion.
Se fomente eth compliment dera obligacion de comunicar eth cambi de titularitat der element privatiu damb establiment dera responsabilitat solidària deth transmetent respècte as deutes que se rapòrten enquiara notificacion efectiva dera transmission ara comunitat.
S’especifique eth procediment entà reclamar es despenes comunes e se resòlven atau es enormes problèmes qu’aguesta question auie plantejat as tribunaus de justícia.
Atau madeish, se suprimís era confusa distincion qu’era normativa establie entre elements comuns d’usatge restringit e elements comuns d’usatge exclusiu, e s’instaure un unic regim entàs elements comuns er usatge des quaus sigue atribuït a un o diuèrsi propietaris d’elements privatius. E s’establís en un unic precèpte eth regim des activitats proïbides autant enes elements privatius coma enes elements comuns, qu’en tèxte anterior ère contiengut en dus articles.
IV
Per çò que tanh ara propietat orizontau complèxa e ara propietat orizontau per parcèlles, regulades pes seccions tresau e quatau, respectivament, aguesta lei respècte en linhes generaus eth regim vigent. Maugrat açò, s’a reforçat eth principi d’autonomia privada ena propietat orizontau entà parcèlles e s’a milhorat fòrça era redaccion des precèptes. Atau, per exemple, s’an suprimit totes es allusions qu’erronèament se hègen ara urbanizacion, tèrme que s’a substituït pera locucion propietat orizontau per parcèlles, e tanben s’an precisat es aspèctes relatius ara inscripcion des dus tipes de propietat orizontau. S’a armonizat era majoria prevista entara extincion dera propietat orizontau per parcèlles damb era que se requerís entàs modificacions deth títol de constitucion e es estatuts; atau s’a evitat er empleg de critèris diuèrsi, que dificultauen era comprension dera norma. Tanben s’an suprimit quaques discordances en çò que tòque ara legislacion urbanistica.
Finaument, entà perméter as propietats orizontaus per parcèlles existentes abans der 1 de junhsèga de 2006 era adaptacion volontària ara normativa vigenta per mejan der autrejament deth títol de constitucion, era disposicion transitòria establís un nau tèrme de quate ans a compdar dera entrada en vigor d’aguesta lei, a partir deth quau quinsevolh propietari pòt exigir deuant des tribunaus er autrejament forçós deth títol de constitucion.

Article 1. Modificacion deth capítol III deth títol V deth libre cincau deth Còdi civiu de Catalonha
Se modifique eth capítol III deth títol V deth libre cincau deth Còdi civiu de Catalonha, que quede redactat dera manèra següenta:
«Capítol III. Regim juridic dera propietat orizontau
»Seccion prumèra. Disposicions generaus
»Subseccion prumèra. Configuracion dera comunitat
»Article 553-1. Definicion
»1. Eth regim juridic dera propietat orizontau implique, entàs propietaris, eth dret de propietat en exclusiva sus es elements privatius e en comunitat damb es auti propietaris sus es elements comuns.
»2. Eth regim juridic dera propietat orizontau requerís er autrejament deth títol de constitucion e supòse:
»a) Era existéncia, presenta o futura, d’un o mès titulars dera propietat d’aumens un immòble integrat per elements privatius e elements comuns.
»b) Era determinacion dera quòta de participacion enes elements comuns que correspon a cada element privatiu.
»c) Era configuracion d’ua organizacion entar exercici des drets e eth compliment des déuers des propietaris.
»3. Es elements comuns son inseparables des elements privatius. Es actes d’alienacion e carga e er embarg des elements privatius s’estenen ara  participacion que les correspon enes elements comuns.
»4. Eth regim dera propietat orizontau excludís era accion de division sus es elements comuns e es drets d’adquisicion preferenta de caractèr legau entre propietaris de diferents elements privatius. Aguesta exclusion non afècte es situacions de comunitat indivisa sus es elements privatius.
»Article 553-2. Objècte
»1. Pòden èster objècte de propietat orizontau es bastiments e quinsevolh auti immòbles, tanben en construccion, enes quaus coexistisquen elements privatius, constituïts per abitatges, locaus o espacis fisics susceptibles d’independéncia foncionau e d’atribucion a diferents propietaris, damb elements comuns, de besonh entar usatge e eth gaudi adequat des privatius.
»2. Se pòt constituïr un regim de propietat orizontau enes casi de coexisténcia en solèr, volader o suberbaish de bastiments o emplegs privats e domini public, de pòrts esportius en çò que tòque as punts d’amarratge, de mercats en çò que tòque as parades, de cementèris en çò que tòque as sepultures e en d’auti de semblants. Aguestes situacions se regissen pes precèptes d’aguest capítol adaptats ara natura especifica de cada cas e pera normativa administrativa que les ei aplicabla.
»Article 553-3. Quòta
»1. Era quòta de participacion:
»a) Determine e concrète era participacion que correspon as elements privatius sus era propietat des elements comuns.
»b) Servís de mòdul entà fixar era participacion enes cargues, es beneficis, era gestion e eth govèrn dera comunitat e es drets des propietaris en cas d’extincion deth regim.
»c) Establís era distribucion des despenes e eth partiment des ingrèssi, lheuat de pacte en contra.
»2. Es quòtes de participacion corresponentes as elements privatius s’exprimissen en percentatge sus eth totau der immòble e se fixen proporcionaument ara superfície e ponderant er usatge, era destinacion e es autes dades fisiques e juridiques des bens qu’intègren era comunitat.
»3. Es quòtes de participacion se determinen e se modifiquen per acòrd unanime des propietaris o, s’aguest non ei possible, per mejan dera autoritat judiciau o d’un procediment de resolucion extrajudiciau de conflictes.
»4. Se pòden establir, ath delà dera quòta de participacion, quòtes especiaus entà despenes determinades.
»Article 553-4. Crèdits e deutes
»1. Toti es propietaris son titulars mancomunats, autant des crèdits constituïts a favor dera comunitat coma des deutes contrèts valablament ena sua gestion, d’acòrd damb es quòtes de participacion respectives.
»2. Er impòrt dera contribucion de cada propietari as despenes comunes, ordinàries e extraordinàries, e ath hons de resèrva ei eth que resulte der acòrd dera junta e dera liquidacion deth deute segontes era quòta que correspongue.
»3. Es crèdits dera comunitat contra es propietaris pes despenes comunes, ordinàries e extraordinàries, e peth hons de resèrva corresponents ara part vençuda der an en curs e as quate ans immediatament anteriors, compdats der 1 de gèr ath 31 de deseme, an preferéncia de crubament sus er element privatiu damb era prelacion que determine era lei.
»4. Es crèdits rapòrten interèssi des deth moment en qué se n’a de hèr eth pagament corresponent e aguest non se hè efectiu.»
»Article 553-5. Afeccion reau
»1. Es elements privatius son afectats damb caractèr reau e responen deth pagament des impòrts que deuen es titulars, e tanben es anteriors titulars, per rason des despenes comunes, ordinàries o extraordinàries, e peth hons de resèrva, que corresponguen ara part vençuda der an en cors e as quate ans immediatament anteriors, compdats der 1 de gèr ath 31 de deseme, sense perjudici, se correspon, dera responsabilitat de qui transmet.
»2. Es transmetents d’un element privatiu an de declarar que son ath corrent enes pagaments que les corresponen o, se correspon, an d’especificar es qu’an pendents e an d’aportar un certificat relatiu ar estat des sòns deutes damb era comunitat, expedit per qui n’exercís era secretaria, en quau  an de constar, ath delà, es despenes comunes, ordinàries e extraordinàries, e es aportacions ath hons de resèrva aprovades mès pendentes de venciment. Sense aguesta manifestacion e aguesta aportacion non se pòt autrejar era escritura publica, trèt qu’es parts i renóncien exprèssament. En quinsevolh cas, sense perjudici dera afeccion reau qu’establís er apartat 1, eth transmetent respon deth deute qu’a damb era comunitat en moment dera transmission.
»3. Eth certificat a qué hè referéncia er apartat 2 non requerís eth visteplatz dera presidéncia s’era administracion dera comunitat l’amie un professionau que n’exercís era secretaria.
»Article 553-6. Hons de resèrva
»1. En pressupòst dera comunitat a de figurar ua quantitat non inferiora ath 5% des despenes comunes destinada ara constitucion d’un hons de resèrva.
»2. Era titularitat deth hons de resèrva ei de toti es propietaris e eth hons rèste afectat ara comunitat sense que cap propietari age dret a reclamar-ne eth retorn en moment der alienament der element privatiu.
»3. Eth hons de resèrva a de figurar en comptabilitat separada e s’a de depositar en un compde bancari especiau a nòm dera comunitat. Es administradors sonque en pòden dispausar, damb era autorizacion dera presidéncia, entà atier despenes dera comunitat imprevistes de caractèr urgent o, damb era autorizacion dera junta de propietaris, entà encarar es òbres extraordinàries de conservacion, reparacion, reabilitacion, installacion de naui servicis comuns e seguretat, e tanben entàs que siguen exigibles d’acòrd damb es normatives especiaus.
»4. Es restants deth hons de resèrva de cada an s'acumulen en hons der an següent.

»Subseccion dusau. Constitucion dera comunitat
»Article 553-7. Establiment deth regim
»1. Er immòble se sosmet ath regim de propietat orizontau des der autrejament deth títol de constitucion, encara qu’era construccion non sigue acabada.
»2. Eth títol de constitucion s’inscriu en Registre dera Propietat de conformitat damb era legislacion ipotecària e damb es efèctes qu’aguesta legislacion establís.
»Article 553-8. Legitimacion
»1. Son legitimats entar establiment deth regim dera propietat orizontau eth propietari o es propietaris der immòble qu’ac siguen en moment der autrejament deth títol de constitucion.
»2. Eth promotor qu’age transmetut ua quòta indivisa der immòble non pòt hèr usatge dera facultat que li concedís er article 552-11.4. En aguest cas, quinsevolh adqueridor pòt exigir er autrejament immediat deth títol de constitucion d’acòrd damb eth projècte peth quau s’a obtengut era licéncia corresponenta.
»3. Quan eth propietari der immòble qu’a alienat elements privatius en un document privat autrege era escritura publica corresponenta, a de senhalar eth títol de constitucion e incorporar-i es estatuts e es autes normes dera comunitat.
»Article 553-9. Escritura de constitucion e constància en Registre dera Propietat
»1. Eth títol de constitucion deth regim de propietat orizontau a de constar en ua escritura publica, qu’en tot cas a de contier:
»a) Era descripcion der immòble en conjunt, qu’a d’indicar s’ei acabat o non, e era relacion des elements, es installacions e es servicis comuns qu’a.
»b) Era descripcion de toti es elements privatius, damb eth corresponent numerò d’orde intèrn ar immòble, era quòta generau de participacion e, se correspon, es especiaus que les corresponen, e tanben era superfície utila, era situacion, es limits, era planta, era destinacion e, se correspon, es espacis fisics o es drets qu’en constituïsquen annèxes o restacaments.
»c) Un plan descriptiu der immòble.
»d) Es estatuts, se n’i a.
»e) Es resèrves de drets o facultats, se n’i a, establides a favor deth promotor o des constituents deth regim.
»f) Era prevision, se correspon, de formacion de subcomunitats.
»2. Es precèptes d’aguest capítol s’apliquen en tot aquerò que non ei establit peth títol de constitucion.
»3. Ena madeisha escritura de constitucion o en ua auta de prealabla, cau que se declare era òbra naua d’acòrd damb çò qu’establissen era legislacion ipotecària e es autes normes que i siguen aplicables.
»4. Eth regim dera propietat orizontau s’inscriu en Registre dera Propietat d’acòrd damb era legislacion ipotecària, per mejan d’ua inscripcion generau entar immòble e de tantes huelhes coma finques privatives i age.
»5. Es estipulacions establides ena constitucion deth regim, o en quinsevolh aute document, qu’impliquen ua resèrva dera facultat de modificacion unilaterau deth títol de constitucion a favor deth constituent, o que li permeten de decidir en futurs ahèrs de competéncia dera junta de propietaris, son nulles.
»Article 553-10. Modificacion deth títol de constitucion
»1. Entà modificar eth títol de constitucion cau er acòrd dera junta de propietaris e qu’era escritura obsèrve es requesits der article 553-9 que siguen aplicables ara modificacion de qué se tracte.
»2. Non cau er acòrd dera junta de propietaris entara modificacion deth títol de constitucion se la motiven es hèts següents:
»a) Er exercici d’un dret de vòl, suberelevacion, subastiment e bastiment se s’a previst atau en constituïr eth regim o eth dret.
»b) Es agropacions, agregacions, segregacions e divisions des elements privatius o es restacaments d’annèxi, s’es estatuts ac establissen atau.
»c) Es alteracions dera destinacion des elements privatius, lheuat qu’es estatuts les proïbisquen exprèssament.
»d) Era execucion d’actuacions ordenades pera Administracion publica de conformitat damb era legislacion vigenta en matèria urbanistica, d’abitabilitat, d’accessibilitat e sus reabilitacion, regeneracion e renauïda urbanes.
»3. Era formalizacion des operacions de modificacion, includida era dera soma o redistribucion des quòtes afectades, correspon as titulars des drets o propietaris d’elements privatius implicats en aquerò que resulte o sigue conseqüéncia des operacions de modificacion hètes ara empara de çò qu’establís er apartat 2.
»Article 553-11. Estatuts
»1. Es estatuts regulen es aspèctes referents ath regim juridic reau dera comunitat e pòden contier règles sus es qüestions següentes:
»a) Era destinacion, er usatge e eth profitament des elements privatius e des elements comuns.
»b) Es limitacions d’usatge e d’autes cargues des elements privatius.
»c) Er exercici des drets e eth compliment des obligacions.
»d) Era aplicacion de despenes e ingrèssi e era distribucion de cargues e beneficis.
»e) Es organs de govèrn complementaris des qu’establís aguest còdi e es sues competéncies.
»f) Era forma de gestion e administracion.
»2. Son valables es clausules estatutàries següentes, entre d’autes:
»a) Es que permeten es operacions d’agropacion, agregacion, segregacion e division d’elements privatius e es de non restacament d’annèxi damb creacion de naues entitats sense consentiment dera junta de propietaris. En aguest cas, es quòtes de participacion des finques resultantes se fixen pera soma o era distribucion des quòtes des elements privatius afectats.
»b) Es qu’exonèren determinats propietaris d’elements privatius dera obligacion de satisfèr es despenes de conservacion d’elements comuns concrèts, que pòden includir es deth portau, era escala, es ascensors, es jardins, es zònes de léser e d’auti espacis semblants.
»c) Es qu’establissen er usatge exclusiu e, se correspon, eth barrament d’ua part deth terren, o des cubèrtes o de quinsevolh aute element comun o part determinada d’aguest en favor de quauque element privatiu.
»d) Es que permeten er usatge o eth gaudi d’elements comuns per mejan dera collocacion de pannèus de publicitat.
»e) Es que limiten es activitats que se pòden complir enes elements privatius.
»f) Es que previen era resolucion des conflictes per mejan der arbitratge o era mediacion entà quinsevolh question deth regim dera propietat orizontau.
»3. Es normes des estatuts que non siguen inscrites en Registre dera Propietat non perjudiquen a tresaus de bona fe.
»Article 553-12. Reglament de regim interior
»1. Eth reglament de regim interior, que non se pòt oposar as estatuts, conten es règles intèrnes referentes as relacions de convivéncia e bon vesinat entre es propietaris e ar empleg des elements d’usatge comun e des installacions.
»2. Eth reglament de regim interior obligue tostemp as propietaris e as usuaris des elements privatius.
»Article 553-13. Constitucion e resèrva deth dret de vòl
»1. Era constitucion o era resèrva exprèssa deth dret entà suberelevar, subastir o bastir en madeish terren der immòble a favor des constituents o de tresaus persones ei valabla se l’establís eth títol de constitucion deth regim de propietat orizontau.
»2. Es titulars deth dret de vòl son facultats entà bastir ath sòn cargue d’acòrd damb eth títol de constitucion deth dret, entà hèr sòns es elements privatius qu’en resulten e entà autrejar, toti soleti e ath sòn cargue, es corresponentes declaracions o ampliacions d’òbra naua e, se s’a previst en constituïr eth regim o eth dret, era modificacion dera division orizontau. Er exercici successiu deth dret damb era construccion deth nau bastiment compòrte era redistribucion des quòtes de participacion, qu’amien a tèrme es titulars des drets reservats d’acòrd damb aguest còdi e damb eth títol de constitucion, sense besonh deth consentiment dera junta de propietaris.
»3. Era constitucion o era resèrva a qué hè referéncia er apartat 1 sonque ei valabla se conste en ua clausula especifica e eth dret se constituís d’acòrd damb er article 567-2.
»Article 553-14. Extincion deth regim
»1. Eth regim de propietat orizontau s’extinguís volontariament per acòrd unanime dera junta de propietaris de conversion en un aute tipe de comunitat o per decision deth propietari unic. Er acòrd o decision requerís eth consentiment des titulars de drets reaus sus es elements privatius o comuns afectats. En quinsevolh cas, se presumís autrejat eth consentiment s’eth titular deth dret reau non a manifestat era sua oposicion ar acòrd o decision en tèrme d’un mes a compdar dera data en qué se li age notificat.
»2. Eth regim de propietat orizontau s’extinguís enes suposicions de destruccion, declaracion de roïna e expropiacion forçosa der immòble. Totun, en títol de constitucion se pòt estipular qu’eth regim non s’extinguisque maugrat era destruccion o era declaracion de roïna entà procedir ara reabilitacion o reconstruccion der immòble a cargue des propietaris.

»Subseccion tresau. Organs dera comunitat
»Article 553-15. Organizacion dera comunitat
»1. Es organs dera comunitat son era presidéncia, era secretaria e era junta de propietaris. Es dus prumèrs son unipersonaus. Eth cargue dera presidéncia a d’èster exercit per un propietari. Era secretaria pòt èster exercida per un propietari o pera persona extèrna ara comunitat qu’assumisque es foncions d’administracion.
»2. Era comunitat pòt encargar era administracion a un professionau extèrn que complisque es condicions professionaus legaument exigibles. En aguest cas, es foncions d’administracion includissen tanben es de secretaria.
»3. Es cargues son designats pera junta de propietaris, deuant era quau responen des sues actuacions. Tanben les pòt designar eth promotor der immòble, cas en qué exercissen enquiara prumèra reünion dera junta de propietaris.
»4. Es cargues son reelegibles, duren un an e se comprenen prorrogats enquia que non se hèsque era junta ordinària següenta ath venciment deth tèrme entath que se designèren.
»5. Er exercici des cargues ei obligatòri, en tot qu’era junta de propietaris pòt considerar era allegacion de motius de desencusa fonamentats. Era designacion se hè, se non i a candidats, per un torn rotatòri o per sorteg entre es persones que non an exercit eth cargue.
»6. Es cargues non son remunerats, lheuat que requèiguen en persones extèrnes ara comunitat, cas en qué ac pòden èster. En quinsevolh cas, s’a eth dret de desdomatjar-se des despenes ocasionades per exercici deth cargue.
»7. Es estatuts pòden regular era creacion d’auti organs, ath delà des qu’establís er apartat 1.
»8. Ena designacion des cargues non s’a de produsir cap tipe de discriminacion per rason de sèxe, orientacion sexuau, origen o creences ne per cap aute motiu.
»9. Enes casi en qué eth numerò de propietaris sigue inferior a tres, e pendent que se mantengue aguesta situacion, eth regim de foncionament dera  organizacion dera  comunitat ei eth qu’er article 552-7 establís entara comunitat ordinària indivisa.
»Article 553-16. Presidéncia
»1. Corresponen ara presidéncia es foncions següentes:
»a) Convocar e presidir es reünions dera junta de propietaris.
»b) Representar ara comunitat judiciaument e extrajudiciaument.
»c) Elevar a publics es acòrds, se correspon.
»d) Velhar peth bon foncionament dera comunitat e peth compliment des déuers deth secretari e der administrador.
»e) Quinsevolh autes foncions qu’establisque era lei.
»2. Era junta de propietaris pòt designar un vicepresident, qu’exercisque es foncions dera presidéncia en cas de mòrt, impossibilitat, abséncia o incapacitat deth sòn titular. Tanben pòt exercir es foncions qu’era presidéncia li age delegat exprèssament.
»Article 553-17. Secretaria
»Eth secretari esten es actes des reünions, hè es notificacions, expedís es certificats e custòdie, pendent cinc ans coma minim, es convocatòries, es comunicacions, es poders, era documentacion comptabla e es auti documents remercables des reünions e dera comunitat. Era custòdia e era possession des libres d’actes son regulades per article 553-28.
»Article 553-18. Administracion
»1. Er administrador gestione es ahèrs ordinaris dera comunitat e exercís es foncions següentes:
»a) Préner es mesures convenientes e hèr es actes de besonh entà conservar es bens e eth foncionament corrècte des servicis dera comunitat.
»b) Velhar entà qu’es propietaris complisquen es obligacions e hèr-les es avertiments pertinents.
»c) Premanir es compdes anuaus der exercici precedent e eth pressupòst.
»d) Executar es acòrds dera junta de propietaris e hèr es crubaments e es pagaments que corresponguen.
»e) Decidir era execucion des òbres de conservacion e reparacion de caractèr urgent, de çò qu’aurà de dar compde immediatament ara presidéncia.
»f) Pagar, damb autorizacion dera presidéncia, es despenes de caractèr urgent que pòden èster a cargue deth hons de resèrva.
»g) Es autes foncions qu’exprèssament li siguen delegades pera junta de propietaris o atribuïdes pera lei.
»2. Er administrador ei responsable dera sua actuacion deuant dera junta de propietaris.
»Article 553-19. Junta de propietaris
»1. Era junta de propietaris, integrada per toti es propietaris d’elements privatius, ei er organ suprem dera comunitat.
»2. Era junta de propietaris a es competéncies non atribuïdes exprèssament a auti organs e, coma minim, es següentes:
»a) Eth nomentament e era remocion des persones qu’an d’ocupar o ocupen es cargues dera comunitat.
»b) Era modificacion deth títol de constitucion.
»c) Era aprovacion e modificacion des estatuts e deth reglament de regim interior.
»d) Era aprovacion des pressuposti e des compdes anuaus.
»e) Era aprovacion dera realizacion de reparacions de caractèr ordinari non pressupostades e des de caractèr extraordinari e de milhora, deth sòn impòrt e dera imposicion de despenes de reparticion entà finançar-les.
»f) Er establiment o era modificacion des critèris generaus entà fixar o modificar quòtes.
»g) Era extincion volontària deth regim.
»Article 553-20. Reünions
»1. Era junta de propietaris s’a de reünir, de manèra ordinària, un viatge ar an entà aprovar es compdes e eth pressupòst e entà escuélher es persones qu’an d’exercir es cargues.
»2. Era junta de propietaris s’a de reünir quan ac considère convenient eth president e quan ac demane, coma minim, ua quatau part des propietaris o es qui representen ua quatau part des quòtes de participacion.
»3. Es estatuts pòden establir era convocatòria de reünions especiaus entà tractar de questions qu’afècten sonque propietaris determinats o, se correspon, es subcomunitats.
»4. Era junta de propietaris se pòt reünir sense convocatòria se i concorren toti es propietaris e acòrden per unanimitat era celebracion dera reünion e eth sòn orde deth dia.
»Article 553-21. Convocatòries
»1. Era presidéncia convòque es reünions dera junta de propietaris. En cas de vacant, inactivitat o negativa dera presidéncia, pòt convòcar era reünion era vicepresidéncia o, en cas de vacant, inactivitat o negativa d’aguesta, es propietaris que promòn era reünion d’acòrd damb er article 553-20.2.
»2. Es convocatòries, citacions e notificacions, lheuat qu’es estatuts establisquen exprèssament ua auta causa, s’an de transméter, damb ua  auança minima de ueit dies naturaus, ara adreça comunicada peth propietari ara secretaria. Eth manament se pòt hèr per corrèu postau o electronic, o per auti mejans de comunicacion, a condicion que se garantisque era autenticitat dera comunicacion e deth sòn contiengut. S’eth propietari non a comunicat cap adreça, s’an de transméter ar element privatiu deth quau ei titular. Ath delà, er anonci dera convocatòria s’a de publicar damb era madeisha auança en pannèu d’anoncis dera comunitat o en un lòc visible abilitat ad aguest efècte. Eth nomentat anonci produsís er efècte de notificacion efectiva quan era personau non a foncionat.
»3. En cas de juntes extraordinàries entà tractar d’ahèrs urgents, sonque cau qu’es propietaris agen pogut auer coneishement des convocatòries, citacions e notificacions abans dera data en qué s’age de hèr era reünion.
»4. Era convocatòria dera reünion dera junta de propietaris a d’exprimir de manèra clara e detalhada:
»a) Er orde deth dia. S’era reünion se convòque a demana de propietaris promotors, i an de constar es punts que propòsen. Er orde deth dia includís, entre d’auti ahèrs, es proposats per escrit ara presidéncia, abans dera convocatòria, per quinsevolh des propietaris.
»b) Eth dia, eth lòc e era ora dera reünion.
»c) Er advertiment que, en çò que tòque as acòrds a qué hè referéncia er article 553-26, es vòts des propietaris que non assistisquen entara reünion se computen en sens der acòrd pres pera majoria, sense perjudici deth sòn dret d’oposicion.
»d) Era lista des propietaris damb deutes pendents damb era comunitat per rason des quòtes, es quaus, de conformitat damb er article 553-24, an votz mès non an dret de vòt, causa dera quau cau hèr avertiment.
»5. Era documentacion relativa as ahèrs a tractar s’a de traméter as propietaris amassa damb era convocatòria, o ben s’a d’indicar eth lòc a on se tròbe ara sua disposicion. S’es foncions d’administracion dera comunitat les hè un professionau extèrn, aguest a d’auer era nomentada documentacion a disposicion des propietaris des deth moment en qué se tramet era convocatòria.
»Article 553-22. Assisténcia
»1. Eth dret d’assisténcia ara junta correspon as propietaris, es quaus i assistissen personaument o per representacion legau, organica o volontària, que s’a d’acreditar per escrit. Es estatuts pòden establir, o era junta de propietaris pòt acordar, que se i pogue assistir per videoconferéncia o per uns auti mejans telematics de comunicacion sincronica similars.
»2. Eth dret d’assisténcia includís eth dret de votz e eth dret de vòt ara junta de propietaris, sense perjudici de çò qu’establís er article 553-24.
»3. En cas de comunitat d’un element privatiu, es cotitulars en designen un entà qu’exercisque eth dret d’assistir ara junta de propietaris.
»4. En usufrut se compren qu’es nus propietaris, se non conste era sua manifestacion en contra, son representats pes usufructuaris. Era representacion a d’èster exprèssa se s’an d’adoptar acòrds sus eth títol de constitucion, es estatuts e es òbres extraordinàries o de milhora.
»Article 553-23. Constitucion
»1. Era junta de propietaris se constituís valablament sigue quin sigue eth numerò de propietaris que i concorren e es quòtes de qué siguen titulars o representants.
»2. Era junta de propietaris, se non i assistissen eth president ne eth vicepresident, designe a un propietari d’entre es assistents entà que la presidisque.
»3. Era junta de propietaris, se non i assistís eth secretari, en designe a un d’entre es assistents.
»Article 553-24. Dret de vòt
»1. An dret a votar ena junta es propietaris que non agen deutes pendents damb era comunitat quan era junta se reunís. Es propietaris qu’agen deutes pendents damb era comunitat an dret a votar s’acrediten que n’an consignat judiciaument o notariaument er impòrt o que les an recusades judiciaument.
»2. Eth dret de vòt s’exercís des manères següentes:
»a) Personaument.
»b) Per representacion, d’acòrd damb çò qu’establís er article 553-22.1.
»c) Per delegacion en un aute propietari, hèta per mejan d’un escrit que designe nominativament ara persona delegada e en quau se pòt indicar eth sens deth vòt en çò que tòque as punts der orde deth dia. Era delegacion s’a de hèr entà ua reünion concrèta dera junta de propietaris e s’a de recéber abans que comence.
»3. Eth vòt des persones que s’abstenguen e eth vòt corresponent as elements privatius de benefici comun se computen en madeish sens qu’eth dera majoria artenhuda.
»Article 553-25. Regim generau d’adopcion d’acòrds
»1. Sonque se pòden adoptar acòrds sus es ahèrs includidi en orde deth dia.
»2. S’adòpten per majoria simpla des propietaris qu’an participat en cada votacion, qu’a de representar, ath madeish temps, ara majoria simpla deth totau des sues quòtes de participacion, es acòrds que hèn referéncia a:
»a) Era execucion d’òbres o er establiment de servicis qu’an era finalitat de suprimir barrères arquitectoniques o era installacion d’ascensors, encara qu’er acòrd compòrte era modificacion deth títol de constitucion e des estatuts o encara qu’es òbres o es servicis afècten ara estructura o ara configuracion exteriora.
»b) Es innovacions exigibles entara abitabilitat, era accessibilitat o era seguretat der immòble, segontes era sua natura e caracteristiques, encara qu’er acòrd compòrte era modificacion deth títol de constitucion e des estatuts o afècten ara estructura o ara configuracion exteriora.
»c) Era execucion des òbres de besonh entà installar infraestructures comunes o equips damb era finalitat de milhorar era eficiéncia energetica o idrica des immòbles e era mobilitat des usuaris, entà connectar servicis de telecomunicacions de banda ampla o entà individualizar eth mesuratge des consums d’aigua, gas o electricitat, o entara installacion generau de punts de recarga entà veïculs electrics, encara qu’er acòrd compòrte era modificacion deth títol de constitucion e des estatuts.
»d) Es normes deth reglament de regim interior.
»e) Er acòrd de sosméter a mediacion quinsevolh question pròpia deth regim dera propietat orizontau.
»f) Es acòrds que non agen fixada ua majoria diferenta entà adoptar-les.
»3. Entath calcul des majories se computen es vòts e es quòtes des propietaris qu’an participat ena votacion de cadun des punts der orde deth dia, sigue de manèra presenciau, sigue per representacion o per delegacion deth vòt. Enes casi en qué un element privatiu pertanhe a diuèrsi propietaris, aguesti an conjuntament un unic vòt indivisible per rason dera propietat deth nomentat element privatiu. Era adopcion der acòrd per majoria simpla requerís qu’es vòts e quòtes a favor supèren es vòts e quòtes en contra.
»4. Es acòrds que modifiquen era quòta de participacion, es que priven quinsevolh propietari des facultats d’usatge e gaudi d’elements comuns e es que determinen era extincion deth regim dera propietat orizontau simpla o complèxa requerissen eth consentiment exprès des propietaris afectats.
»5. Es propietaris o es titulars d’un dret possessòri sus er element privatiu, en cas qu’eri madeishi o es persones damb qui i conviuen o trabalhen patisquen quauqua discapacitat o siguen majors de setanta ans, se non artenhen que s’adopten es acòrds a qué hèn referéncia es letres a e b der apartat 2, pòden demanar ara autoritat judiciau qu’obligue ara comunitat a suprimir es barrères arquitectoniques o a hèr es innovacions exigibles, a condicion que siguen rasonables e proporcionades, entà obtier era accessibilitat e era transitabilitat der immòble en atencion ara discapacitat que les motive.
»6. As efèctes unicament dera legitimacion entara recusacion des acòrds e era exoneracion deth pagament de despenes entà naues installacions o servicis comuns, es propietaris que non an participat ena votacion se pòden oposar ar acòrd per mejan d’un escrit enviat ara secretaria, per quinsevolh mejan que dongue fe, en tèrme d’un mes despús que les a estat notificat. S’un viatge passat eth mes non an trametut er escrit d’oposicion, se considère que s’unissen ar acòrd.
»Article 553-26. Adopcion d’acòrds per unanimitat e per majories qualificades
»1. Se requerís eth vòt favorable de toti es propietaris damb dret a vòt entà:
»a) Modificar es quòtes de participacion.
»b) Non restacar un annèx.
»c) Restacar er usatge exclusiu de patis, jardins, terrasses, cubèrtes der immòble o d’auti elements comuns a un o diuèrsi elements privatius.
»d) Cedir gratuïtament er usatge d’elements comuns qu’an un usatge comun.
»e) Constituïr un dret de suberelevacion, subastiment e bastiment sus er immòble.
»f) Extinguir eth regim de propietat orizontau, simpla o complèxa, e convertir-la en un tipe de comunitat diferenta.
»g) Acordar era integracion en ua propietat orizontau complèxa.
»h) Sosméter a arbitratge quinsevolh question relativa ath regim dera propietat orizontau, lheuat que i age ua disposicion estatutària contrària.
»2. Cau eth vòt favorable des quate cincaus parts des propietaris damb dret a vòt, qu’an de representar ath madeish temps es quate cincaus parts des quòtes de participacion, entà:
»a) Modificar eth títol de constitucion e es estatuts, lheuat que i age ua disposicion legau en sens contrari.
»b) Adoptar acòrds relatius a innovacions fisiques en immòble, se n’afècten era estructura o era configuracion exteriora, lheuat que siguen exigibles entara abitabilitat, era accessibilitat o era seguretat der immòble, e ara construccion de piscines e installacions recreatives.
»b) Desafectar un element comun.
»c) Constituïr, alienar, gravar e dividir un element privatiu de benefici comun.
»d) Acordar quòtes especiaus de despenes, o ua auça ena participacion enes despenes comunes corresponentes a un element privatiu entar usatge desproporcionat d’elements o servicis comuns, d’acòrd damb çò qu’establís er article 553-45.4.
»e) Acordar era extincion volontària deth regim de propietat orizontau per parcèlles.
»f) Era cession onerosa der usatge e er arrendament d’elements comuns qu’an un usatge comun per un tèrme superior a quinze ans.
»3. Es acòrds des apartats 1 e 2 se comprenen adoptats:
»a) Se se requerís era unanimitat, quan i an votat favorablament toti es participants ena votacion e, en tèrme d’un mes des dera notificacion der acòrd, non se i a oposat cap aute propietari mejançant un escrit trametut ara secretaria per quinsevolh mejan qu’en dongue fe.
»b) Se se requerissen es quate cincaus parts, quan i a votat favorablament era majoria simpla des propietaris e des quòtes participantes ena votacion e, en tèrme d’un mes des dera notificacion der acòrd, s’artenh era majoria qualificada compdant coma vòt favorable era posicion des propietaris absents que, en nomentat tèrme, non s’an oposat ar acòrd mejançant un escrit trametut ara secretaria per quinsevolh mejan qu’en dongue fe.
»Article 553-27. Acta
»1. Eth secretari a de redactar era acta, que s’a d’autorizar, damb es signatures deth secretari e deth president, en tèrme de cinc dies a compdar de londeman dera reünion.
»2. Era acta dera reünion s’a de redactar aumens en catalan, o en aranés en Aran, e i an de constar es donades següentes:
»a) Era data e eth lòc de celebracion, eth caractèr ordinari o extraordinari e eth nòm dera persona que n’a hèt era convocatòria.
»b) Er orde deth dia.
»c) Era indicacion dera persona que l’a presidida e dera persona que i a actuat coma secretari.
»d) Era relacion de persones que i an assistit personaument o per representacion e, se correspon, des qui delèguen.
»e) Es acòrds adoptats, es participants en cada votacion e es sues quòtes respectives, e tanben eth resultat des votacions, damb era indicacion des qui an votat a favor, es qui an votat en contra e es qui s’an abstengut.
»f) Es acòrds susceptibles de formacion successiva, d’acòrd damb er article 553-26.3.
»3. Eth president pòt requerir a un notari que lhèue acta des acòrds dera reünion quan ac considère pertinent e ac a de hèr, en tot cas, quan i age ua sollicitud escrita presentada, aumens cinc dies abans dera data dera reünion, per ua quatau part des propietaris o per mens se representen era quatau part des quòtes. En aguest cas, s’a de hèr en libre d’actes ua referéncia clara ara data de celebracion dera reünion e ath nòm e era residéncia deth notari que i assistic.
»4. Era acta s’a de traméter a toti es propietaris en tèrme de dètz dies a compdar de londeman dera reünion dera junta de propietaris ara adreça comunicada per cada propietari ara secretaria o, se manque, ar element privatiu. Eth manament se pòt hèr per corrèu postau o electronic o per d’auti mejans de comunicacion, damb es madeishes garanties requerides entara convocatòria.
»5. Un viatge passat eth tèrme que fixe er article 553-26.3, s’a de traméter a toti es propietaris un annèx ara acta en quau s’a d’indicar s’es acòrds susceptibles de formacion successiva an resultat efectius o non, e s’a de hèr a constar, atau madeish, eth resultat finau dera votacion.
»Article 553-28. Libre d’actes
»1. Es acòrds dera junta de propietaris s’an de transcríuer en un libre d’actes que s’a de legalizar, aumens en catalan, o en aranés en Aran, en registre dera propietat que correspongue.
»2. Eth secretari a de susvelhar es libres d’actes dera junta de propietaris, que s’an de conservar durant trenta ans mentre qu’existisque eth regim de propietat orizontau o durant cinc ans des deth moment en qué s’age extinguit.
»Article 553-29. Execucion
»Es acòrds adoptats valablament pera junta de propietaris, lheuat qu’es estatuts establisquen ua auta causa, son executius des deth moment en qué s’adòpten.
»Article 553-30. Restacament des acòrds
»1. Es acòrds adoptats pera junta de propietaris son obligatòris e restaquen a toti es propietaris, compresi es dissidents.
»2. Totun çò qu’establís er apartat 1, es propietaris dissidents non son obligats a satisfèr es despenes originades pes naues installacions o naui servicis comuns que non siguen exigibles d’acòrd damb era lei s’eth valor totau dera despena acordada ei superior ara quatau part deth pressupòst anuau vigent dera comunitat. Es propietaris sonque pòden gaudir des naues installacions o es naui servicis se satisfèn er impòrt des despenes d’execucion e de manteniment damb era actualizacion que correspongue en tot aplicar-i er indèx generau de prètzi de consum.
»3. Es despenes originades pera supression de barrères arquitectoniques o era installacion d’ascensors e es que calguen entà garantir era accessibilitat e era abitabilitat deth bastiment son a cargue de toti es propietaris se deriven d’un acòrd dera junta de propietaris. Se deriven d’ua decision judiciau conforme ar article 553-25.5, era autoritat judiciau ei qui en fixe er impòrt en foncion des despenes ordinàries comunes dera comunitat de propietaris.
»4. Es propietaris que, sense causa justificada, s’opòsen as actuacions o òbres de besonh e exigides pera autoritat competenta o les retarden responen individuaument des sancions que s’impòsen en via administrativa.
»Article 553-31. Recusacion
»1. Es acòrds dera junta de propietaris se pòden recusar judiciaument enes casi següents:
»a) Se son contraris as leis, ath títol de constitucion o as estatuts o se, atengudes es circonstàncies, impliquen un abús de dret.
»b) Se son contraris as interèssi dera comunitat o son grèvament perjudiciaus entà un des propietaris.
»2. Son legitimats entara recusacion d’un acòrd es propietaris que i an votat en contra, es absents que se i an oposat e es qu’an estat privats illegitimament deth dret de vòt.
»3. Entà exercir era accion de recusacion cau èster ath corrent de pagament des deutes damb era comunitat que siguen vençuts en moment d’adoptar-se er acòrd que se vò recusar o auer-ne consignat er impòrt.
»4. Era accion de recusacion des acòrds caduque en tèrme d’un an enes supòsits a qué hè referéncia er apartat 1.a, e en tèrme de tres mesi enes supòsits a qué hè referéncia er apartat 1.b. Es tèrmes se compden des dera notificacion dera acta o der annèx dera acta, segontes qué correspongue.
»Article 553-32. Suspension
»1. Era recusacion d’un acòrd dera junta de propietaris no’n suspen era execucion.
»2. Era autoritat judiciau pòt adoptar es mesures cautelares que considère convenientes, includida era de decretar provisionaument era suspension der acòrd dera junta de propietaris recusat.

»Seccion  dusau. Propietat orizontau simpla
»Article 553-33. Elements privatius
»Sonque se pòden configurar coma elements privatius d’un immòble es abitatges, es locaus e es espacis fisics que pòden èster objècte de propietat separada e qu’an independéncia foncionau perqué dispòsen d’accés dirècte o indirècte ara via publica.
»Article 553-34. Elements privatius de benefici comun
»1. Son elements privatius de benefici comun es que, per disposicion dera lei, deth títol de constitucion o per acòrd dera junta de propietaris, apartien a toti es propietaris en proporcion ara quòta e de manèra inseparabla dera propietat der element privatiu concrèt.
»2. Es elements comuns desafectats per acòrd dera junta de propietaris an caractèr d’element privatiu de benefici comun, lheuat que s’establisque autament.
»3. Era administracion e disposicion d’un element privatiu de benefici comun se regís pes normes dera propietat orizontau.
»Article 553-35. Annèxi
»Es annèxi se determinen en títol de constitucion coma espacis fisics o drets restacats de manèra inseparabla a un element privatiu, non an quòta especiau e son de titularitat privativa a toti es efèctes.
»Article 553-36.Usatge e gaudi des elements privatius
»1. Es propietaris d’elements privatius i pòden exercir totes es facultats deth dret de propietat sense cap auta restriccion qu’es que deriven deth regim de propietat orizontau.
»2. Es propietaris d’un element privatiu i pòden hèr òbres de conservacion e de reforma a condicion que non perjudiquen as auti propietaris ne ara comunitat e que non amendrisquen era soliditat ne era accessibilitat der immòble ne altèren era configuracion o er aspècte exterior der amàs.
»3. Es propietaris que se propòsen de hèr òbres en sòn element privatiu ac an de comunicar prealablament ara presidéncia o ara administracion dera comunitat. S’era òbra compòrte era alteracion d’elements comuns, cau er acòrd dera junta de propietaris. En cas d’installacion d’un punt de recarga individuau de veïcul electric, sonque cau enviar ara presidéncia o ara administracion eth projècte tecnic damb trenta dies d’auança ath començament dera òbra e era certificacion tecnica corresponenta un viatge acabada era installacion. Laguens d’aguest tèrme era comunitat pòt proposar ua alternativa rasonabla e mès adequada as sòns interesi generaus. S’era installacion alternativa non se hè efectiva en tèrme de dus mesi, eth propietari interessat pòt executar era installacion qu’auie projectat iniciaument.
»4. Era comunitat pòt exigir era reposicion ar estat originau des elements comuns alterats sense eth sòn consentiment. Totun açò, se compren qu’era comunitat a dat eth consentiment s’era execucion des òbres ei notòria, non amendrís era soliditat deth bastiment ne compòrte era ocupacion d’elements comuns ne era constitucion de naues servituds e era comunitat non s’a oposat en tèrme de caducitat de quate ans a compdar der acabament des òbres.
»Article 553-37. Disposicion des elements privatius
»1. Es propietaris d’elements privatius les pòden modificar, alienar e gravar e i pòden hèr tota sòrta d’actes de disposicion. Se i establissen servituds en benefici d’autes finques, aguestes servituds s’extinguissen en cas de destruccion o esbauçament deth bastiment.
»2. Es propietaris, enes casi d’arrendament o de quinsevolh auta transmission deth gaudi der element privatiu, son responsables deuant dera comunitat e de tresaus persones des obligacions derivades deth regim de propietat orizontau.
»3. Era persona qu’aliene un element privatiu a de comunicar eth cambi de titularitat ara secretaria dera comunitat. Pendent que non lo comunique respon solidariament des deutes deuant dera comunitat.
»Article 553-38. Obligacions de conservacion e manteniment des elements privatius
»Es propietaris d’elements privatius les an de conservar en bon estat e an de mantier es servicis e es installacions que se i emplacen.
»Article 553-39. Restriccions e servituds forçoses
»1. Es elements privatius son subjèctes, en benefici des auti e dera comunitat, as restriccions imprescindibles entà hèr es òbres de conservacion e manteniment des elements comuns des auti elements privatius, se non i a cap auta manèra de hèr-les o era auta manèra ei desproporcionadament cara o onerosa.
»2. Era comunitat pòt exigir era constitucion de servituds permanentes sus es annèxi des elements d’usatge privatiu se son indispensables entara execucion des acòrds de supression des barrères arquitectoniques o de milhorament adoptats pera junta de propietaris o entar accés a elements comuns que non n’agen un aute.
»3. Es propietaris d’elements privatius pòden exigir era constitucion des servituds, permanentes o temporaus, imprescindibles entà hèr-i es òbres de conservacion e d’accés a hilats generaus de forniment de servicis.
»4. Es titulars des servituds an de compensar es damatges e er amendriment que provòquen enes elements privatius o comuns afectats.
»Article 553-40. Proibicions e restriccions d’usatge des elements privatius e comuns
»1. Es propietaris e es ocupants non pòden hèr enes elements privatius, ne ena rèsta der immòble, activitats contràries ara convivéncia normau ena comunitat o que maumeten o hèsquen perilhar er immòble. Tanpòc non pòden amiar a tèrme es activitats qu’es estatuts, era normativa urbanistica o era lei excludissen o proïbissen de manèra exprèssa.
»2. Era presidéncia dera comunitat, se se hèn es activitats a qué hè referéncia er apartat 1, per iniciativa pròpia o a demana d’ua quatau part des propietaris, a de requerir de manera fehasenta a qui les hèsque que dèishe de hèr-les. S’era persona requerida persistís ena sua activitat, era junta de propietaris pòt exercir contra es propietaris e es ocupants der element privatiu era accion entà hèr-la a cessar, que s’a de tramitar d’acòrd damb es normes processaus corresponentes. Un viatge presentada era demana, que s’a d’acompanhar damb eth requeriment e eth certificat der acòrd dera junta de propietaris, era autoritat judiciau a d’adoptar es mesures cautelares que considère convenientes, entre es quaus, era cessacion immediata dera activitat proïbida.
»3. Era comunitat a dret ara indemnizacion pes perjudicis que se li causen e, s’es activitats proïbides contunhen, a sollicitar judiciaument era privacion der usatge e gaudi der element privatiu per un periòde que non pòt excedir es dus ans e, se correspon, era extincion deth contracte d’arrendament o de quinsevolh aute qu’atribuïsque as ocupants un dret sus er element privatiu.
»Article 553-41. Elements comuns
»Son elements comuns eth terren, es jardins, es piscines, es estructures, es façades, es cubèrtes, es vestibuls, es escales e es ascensors, es antenes e, en generau, es installacions e es servicis des elements privatius que se destinen ar usatge comunitari o a facilitar er usatge e gaudi des nomentadi elements privatius.
»Article 553-42. Usatge e gaudi des elements comuns
»Er usatge e gaudi des elements comuns correspon a toti es propietaris d’elements privatius e s’a d’adaptar ara destinacion qu’establissen es estatuts o ara que resulte normau e adequada ara sua natura, sense perjudicar er interès dera comunitat.
»Article 553-43. Elements comuns d’usatge exclusiu
»1. En títol de constitucion o per acòrd unanime dera junta de propietaris, se pòt restacar a un o diuèrsi elements privatius er usatge exclusiu de patis, jardins, terrasses, cubèrtes der immòble o d’auti elements comuns. Aguest restacament non les hè pèrder era natura d’element comun.
»2. Es propietaris des elements privatius qu’an er usatge e gaudi exclusiu des elements comuns n’assumissen totes es despenes de conservacion e manteniment e an era obligacion de conservar-les adequadament e mantier-les en bon estat.
»3. Es reparacions que se deuen a vicis de construccion o estructuraus, originaris o subervenguts, o es reparacions qu’afècten e benefícien tot er immòble, son a cargue dera comunitat, lheuat que siguen conseqüéncia d’un mau usatge o d’ua mala conservacion.
»Article 553-44. Conservacion e manteniment d’elements comuns
»Era comunitat a de conservar es elements comuns der immòble, de manèra que complisque es condicions estructuraus, d’abitabilitat, d’accessibilitat, d’estanqueïtat e de seguretat de besonh o exigibles segontes era normativa vigenta e a de mantier en foncionament corrècte es servicis e es installacions. Es propietaris an d’assumir es òbres de conservacion e  reparacion de besonh. 
»Article 553-45. Contribucion ath pagament des despenes comunes
»1. Es propietaris an de pagar es despenes comunes en proporcion ara sua quòta de participacion o d’acòrd damb es especialitats que fixen eth títol de constitucion, es estatuts o es acòrds dera junta.
»2. Era manca d’usatge e gaudi d’elements comuns concrèts non exempte dera obligacion de pagar es despenes que deriven deth sòn manteniment, lheuat qu’ua disposicion des estatuts, que sonque se pòt referir a servicis o elements especificats de manèra concrèta, establisque çò de contrari e sense perjudici de çò qu’establís er article 553-30.2.
»3. Era contribucion ath pagament de determinades despenes sus es quaus es estatuts establissen quòtes especiaus diferentes des de participacion, entre es quaus s’includissen es d’escales diferentes, piscines e zònes de jardin, s’a de hèr d’acòrd damb era quòta especifica.
»4. Eth títol de constitucion pòt establir ua auça dera participacion enes despenes comunes que correspon a un element privatiu concrèt, en cas d’usatge o gaudi especiaument intensiu d’elements o servicis comuns coma conseqüéncia der exercici d’activitats empresariaus o professionaus en pis o en locau. Aguesta auça tanben la pòt acordar era junta de propietaris. En cap des dus casi, era auça non pòt èster superiora ath doble de çò que li corresponerie pera quòta.
»Article 553-46. Responsabilitat dera comunitat
»1. Des deutes contrèts per rason dera comunitat en responen es crèdits e hons comuns des propietaris e es elements privatius de benefici comun. Subsidiariament, en responen es propietaris des elements privatius en proporcion ara quòta de participacion.
»2. Entà embargar es hons, es crèdits e es elements privatius de benefici comun, n’i a pro de demandar ara comunitat. Entà embargar es auti  elements privatius, s’a de requerir eth pagament a toti es propietaris e demandar-les personaument.
»Article 553-47. Reclamacion en cas d’impagament des despenes comunes
»1. Era comunitat pòt reclamar totes es quantitats que li siguen degudes per impagament des despenes comunes, tant se son ordinàries coma extraordinàries, o deth hons de resèrva, per mejan deth procés monitòri especiau aplicable as comunitats de propietaris d’immòbles en regim de propietat orizontau qu’establís era legislacion processau.
»2. Entà sollicitar era reclamacion n’i a pro damb un certificat der impagament des despenes comunes, emetut per qui hèsque es foncions de secretari dera comunitat damb eth visteplatz deth president. En aguest certificat i an de constar era existéncia deth deute e eth sòn impòrt, era manifestacion qu’eth deute ei exigible e que se correspon de manèra exacta damb es compdes aprovats pera junta de propietaris que consten en libre d’actes corresponent, e eth requeriment de pagament hèt ath deutor.

»Seccion tresau. Propietat orizontau complèxa
»Article 553-48. Configuracion
»1. Era propietat orizontau complèxa implique era coexisténcia de subcomunitats integrades en un immòble o en un amàs immobiliari format per diuèrses escales o portaus o per ua pluralitat de bastiments independents e separats que se connècten entre eri e compartissen zònes damb jardin e de léser, piscines o d’auti elements comuns semblants.
»2. En regim dera propietat orizontau complèxa, cada escala, portau o bastiment constituís ua subcomunitat que se regís pes precèptes des seccions prumèra e dusau.
»3. Se pòden configurar coma subcomunitat es elements privatius, situats en un o mès immòbles, que son connectats entre si e qu’an independéncia economica e foncionau.
»Article 553-49. Quòtes
»Cadun des elements privatius qu’intègren ua subcomunitat a assignada ua quòta particulara de participacion, separada dera quòta generau que li correspon en amàs dera propietat orizontau complèxa.
»Article 553-50. Constitucion
»1. Era propietat orizontau complèxa se constituís iniciaument coma ua soleta comunitat damb subcomunitats o ben coma ua agropacion de diuèrses comunitats. En aguest darrèr cas, pòden autrejar eth títol es propietaris unics des diuèrsi immòbles o es presidents des respectives comunitats autorizats per un acòrd prealable de cada junta.
»2. Eth títol de constitucion a de constar en ua escritura publica qu’a de descríuer:
a) Eth complèx immobiliari en amàs.
b) Cadun des elements privatius que lo compòsen, damb era indicacion dera subcomunitat dera quau formen part e dera quòta de participacion generau e particulara.
c) Es rotiès, es zònes damb jardin e de léser e es auti servicis e elements comuns deth complèx.
»3. Eth regim dera propietat orizontau complèxa s’inscriu en Registre dera Propietat d’acòrd damb era legislacion ipotecària, per mejan d’ua inscripcion generau en fòli pròpi entara propietat orizontau complèxa e, ath delà, en un aute fòli pròpi entà cada subcomunitat e cada element privatiu.
»Article 553-51. Regulacion e acòrds
»1. Ena propietat orizontau complèxa, cada subcomunitat a es sòns organs especifics e adòpte es sòns pròpris acòrds damb independéncia des autes subcomunitats e dera comunitat generau, laguens der encastre materiau que li sigue reconeishut en títol de constitucion.
»2. Es estatuts pòden regular un conselh de presidents s’era complexitat der amàs immobiliari e des elements, es servicis e es installacions comunes, eth numerò d’elements privatius o d’autes circonstàncies ac hèn conselhable. Eth conselh a d’actuar de manèra collegiada entara administracion ordinària des elements comuns de tot er amàs e s’a de regir pes normes dera junta de propietaris adaptades ara sua natura especifica.
»Article 553-52. Comunitats e subcomunitats entà garatges e desembraci
»1. Era comunitat de garatge o desembraci, lheuat qu’es estatuts establisquen ua auta causa, foncione damb independéncia dera comunitat generau per çò que tanh as ahèrs deth sòn interès exclusiu enes casi següents:
»a) Se se configure en regim de comunitat coma element privatiu d’un regim de propietat orizontau e era adquisicion d’ua quòta indivisa atribuís er  usatge exclusiu de places de parcatge o de desembraci e er usatge des rampes d’accés e gessuda, es escales e es zònes de maniòbres. En aguest cas, es titulars dera quòta indivisa non pòden exercir era accion de division dera comunitat ne gaudissen de drets d’adquisicion preferenta.
»b) S’es diuèrses places de parcatge o es desembraci d’un locau d’un immòble en regim de propietat orizontau se constituïssen coma elements privatius. En aguest cas, s’assigne a cada plaça, ath delà deth numerò d’orde e dera quòta que li correspon en regim de propietat orizontau, un numerò o letra d’identificacion concrèts; es rampes, es escales e es zònes d’accés, maniòbra e gessuda des veïculs se considèren elements comuns deth garatge o eth desembraç.
»2. Non i a subcomunitat entath locau de garatge o desembraci enes casi següents:
»a) S’es diuèrses places de parcatge o es desembraci se configuren coma annèxi inseparables des elements privatius dera comunitat. En aguest cas, se les aplique çò qu’establís er article 553-35.
»b) S’eth locau destinat a garatge o desembraci se configure coma element comun deth regim de propietat orizontau. En aguest cas, er usatge concrèt des places de parcatge o des desembraci non se pòt cedir a tresaus persones damb independéncia der usatge der element privatiu respectiu.
»3. Se pòt constituïr ua subcomunitat entath locau o es locaus destinats a garatge o desembraci se diuèrsi immòbles subjèctes a regim de propietat orizontau en compartissen er usatge. En aguest cas, era subcomunitat forme part, ath delà, de cada propietat orizontau ena projeccion verticau que i correspon. S’ues normes estatutàries concrètes non establissen çò de contrari, es titulars des places an dret a emplegar totes es zònes d’accés, distribucion, maniòbra e gessuda de veïculs situades en locau o es locaus damb independéncia der immòble concrèt ena verticau o era façada deth quau siguen situades.
»Seccion quatau. Propietat orizontau per parcèlles
»Article 553-53. Concèpte e configuracion
»1. Eth regim dera propietat orizontau se pòt establir, per parcèlles, sus un amàs de finques independentes qu’an era consideracion de terrens, bastits o non, formen part d’ua actuacion urbanistica e participen damb caractèr inseparable d’us elements de titularitat comuna.
»2. Eth regim dera propietat orizontau per parcèlles se regís, en aquerò que non establisque eth títol de constitucion, pes normes especifiques d’aguesta seccion e, supletòriament, pes d’aguest capítol, d’acòrd damb era sua natura especifica e damb çò que dispòse era normativa urbanistica aplicabla.
»Article 553-54. Finques de titularitat privativa
»1. Es finques privatives e, se correspon, es sòns annèxi inseparables apartien en exclusiva as sòns titulars en regim de propietat que les sigue aplicable.
»2. Es actes d’alienacion e carga e er embarg des finques privatives s’estenen de manèra inseparabla ara quòta de participacion que les correspon enes elements comuns.
»3. Era alienacion d’ua finca privativa non da as propietaris des autes cap de dret d’adquisicion preferenta de natura legau.
»Article 553-55. Elements comuns
»1. Son elements comuns es finques, es elements immobiliaris e es servicis e  es installacions que se destinen ar usatge e gaudi comun que nomente eth títol de constitucion, entre es quaus s’includissen es zònes damb jardin e de léser, es installacions esportives, es locaus sociaus, es servicis de susvelhança e, se correspon, d’auti elements semblants.
»2. Es elements comuns son inseparables des finques privatives, as quaus son restacats per mejan dera quòta de participacion que, exprimida en centesimes, correspon a cada finca en amàs.
»Article 553-56. Restriccions
Es restriccions en exercici des facultats dominicaus sus finques privatives qu’impòsen eth títol de constitucion, es estatuts, eth planejament urbanistic o es leis an era consideracion d’elements comuns.
»Article 553-57. Títol de constitucion
»1. Eth títol de constitucion deth regim de propietat orizontau per parcèlles a de constar en ua escritura publica, era quau a de contier:
»a) Era descripcion der amàs en generau, qu’a d’includir eth nòm e er emplaçament, era extension, era aprovacion administrativa dera actuacion urbanistica en qué s’intègre, es donades essenciaus dera licéncia o der acòrd de parcellacion, eth numerò de terrens que la configuren e era referéncia e descripcion des finques e installacions comunes.
»b) Era relacion des òbres d’urbanizacion e des installacions der amàs e eth sistèma previst entà conservar-les e hèr-ne eth manteniment, e tanben era informacion sus era prestacion de servicis non urbanistics e es autes circonstàncies que resulten deth plan d’ordenacion.
»c) Era descripcion de totes es parcèlles e des auti elements privatius, qu’a d’includir eth numerò d’orde; era quòta generau de participacion e, se correspon, es especiaus que les corresponen; era superfície; es limits, e, se correspon, es espacis fisics o drets qu’en constituïsquen annèxi o que i siguen restacats.
»d) Es règles generaus o especifiques sus era destinacion e era possibilitat de bastir des finques e era informacion sus se son divisibles.
»e) Es estatuts, se n’i a.
»f) Era relacion de terrens d’usatge e domini public comprenuts en encastre dera propietat orizontau per parcèlles.
»g) Un plan descriptiu der amàs, en quau s’an d’identificar es finques privatives e es elements comuns.
»2. Es determinacions urbanistiques que contengue eth títol de constitucion an efèctes simplament informatius.
»3. Non cau descríuer cadua des parcèlles s’eth regim de propietat orizontau per parcèlles s’establís per acòrd de toti o d’ua part des propietaris de parcèlles, bastides o non, plaçades en ua unitat urbanistica consolidada, que ja son inscrites en Registre dera Propietat coma finques independentes, mès s’a hèt a constar, coma minim, eth numerò que les correspon ena urbanizacion, era identificacion registrau, era referéncia cadastrau e es nòms des propietaris.
»Article 553-58. Constància registrau
»1. Eth regim de propietat orizontau per parcèlles s’inscriu en Registre dera Propietat d’acòrd damb era legislacion ipotecària. S’a de hèr ua inscripcion generau entar amàs e ua inscripcion entà cadua des finques privatives e, se correspon, des finques destinades a usatge e gaudi o a servicis comuns, entà cadua des quaus s’a de daurir un fòli especiau separat.
»2. S’era propietat orizontau per parcèlles requè totaument o parciaument sus diuèrses finques, se n’a de hèr ua agropacion instrumentau. Ena nòta de referéncia s’a de hèr a constar eth caractèr instrumentau e s’a de considerar, a toti es efèctes, que jamès non i a agut comunitat. Es finques privatives se pòden adjudicar dirèctament ath titular que correspongue.
»3. Era inscripcion deth regim de propietat orizontau per parcèlles s’a de practicar a favor des sòns integrants e, ath delà des donades exigides pera legislacion ipotecària, a de contier es qu’establís er article 553-57 qu’agen transcendéncia reau e era referéncia ar archiu deth plan. En toti es casi, s’an de hèr es nòtes marginaus de referéncia enes inscripcions des finques privatives.
»4. Es inscripcions des finques privatives an de contier, ath delà des donades  exigides pera legislacion ipotecària, es següentes:
»a) Eth numerò de parcèlla que les correspon.
»b) Era quòta o quòtes de participacion.
»c) Eth regim especiau o es restriccions que les pòden afectar d’ua manèra determinada.
»d) Era referéncia ara inscripcion generau e era subjeccion ath regim dera propietat orizontau per parcèlles.
»5. Es finques destinades a usatge e gaudi o as servicis comuns s’inscriuen a favor des integrants dera propietat orizontau per parcèlles, sense mencionar-les de forma explicita ne hèr a constar es quòtes que les corresponen.
»6. En cas d’establiment dera propietat orizontau per parcèlles de manèra subervenguda, s’a de daurir un fòli separat e independent entara propietat orizontau en amàs, ena quau an de constar es circonstàncies qu’establís aguest article e s’a de hèr ua referéncia, en ua nòta marginau, a cadua des inscripcions des finques que passen a èster privatives, ena quau s’a de hèr a constar era quòta que les correspon.
»Article 553-59. Extincion volontària
»1. Era extincion volontària dera propietat orizontau per parcèlles se produsís per acòrd des quate cincaus parts des propietaris, qu’an de representar es quate cincaus parts des quòtes de participacion.
»2. S’an de liquidar totaument, un viatge acordada era extincion, es obligacions entà tresaus persones e, se correspon, entàs propietaris. En procés de liquidacion, era junta de propietaris a de mantier es sues foncions, a de percéber es quòtes endarrerides e es auti crèdits a favor dera propietat orizontau per parcèlles, a d’alienar, se correspon, es immòbles d’usatge comun que s’age acordat d’alienar e, un viatge complètes totes es operacions, n’a de rénder compdes a toti es propietaris.»

Article 2. Modificacion der article 551-2  deth Còdi civiu de Catalonha

Se modifique er apartat 2 der article 551-2 deth Còdi civiu de Catalonha, que rèste redactat dera manèra següenta:
«2. Era comunitat en regim de propietat orizontau se regís peth títol de constitucion, que s’a d’adequar a çò qu’establís eth capítol III. Es situacions de comunitat que complisquen es requesits dera propietat orizontau e non s’agen configurat d’acòrd damb çò qu’establís eth capítol III se regissen pes pactes establits entre es copropietaris, pes normes dera comunitat ordinària e, se correspon, pes disposicions deth capítol III que siguen adequades as circonstàncies deth cas.»
Disposicion transitòria. Propietats orizontaus per parcèlles preexistentes

1. Es propietats orizontaus per parcèlles preexistentes abans der 1 de junhsèga de 2006 qu’encara non s’agen constituït en moment dera entrada en vigor d’aguesta lei ac an de hèr d’acòrd damb çò qu’establís aguesta lei en tèrme de quate ans. Un viatge transcorgut aguest tèrme, quinsevolh propietari pòt demanar judiciaument er autrejament deth títol de constitucion.
2. Entar autrejament deth títol de constitucion n’i a pro damb eth vòt favorable des propietaris que representen dues tresaus parts deth totau des parcèlles afectades, mès cau aportar era licéncia der ajuntament deth tèrme municipau a on son es parcèlles, o ben acreditar que s’a sollicitat damb mès de tres mesi d’anticipacion respècte ar autrejament dera escritura.
3. Er autrejament deth títol de constitucion non permet ne compòrte en cap de cas era regularizacion de situacions urbanisticament irregulares e non compòrte indipensablament era extincion des associacions de propietaris.
Disposicion finau. Entrada en vigor
1. Aguesta lei entre en vigor ath cap d’un mes d’auer estat publicada en Diari Oficial de la Generalitat de Catalunya.
2. Aguesta lei s’aplique tanben as immòbles constituïts en regim de propietat orizontau abans dera sua entrada en vigor.
3. Sense perjudici de çò qu’establís er apartat 2, era preferéncia de crubament que regule er article 553-4.3 deth Còdi civiu e era afeccion reau des elements privatius que regule er article 553-5.1 deth Còdi civiu, ambdús ena redaccion qu’establís aguesta lei, sonque s’apliquen as crèdits que se reclamen judiciaument o as transmissions que se produsisquen a compdar dera entrada en vigor d’aguesta lei.»





Palau del Parlament, 16 de juny de 2015

El secretari primer	La presidenta




Pere Navarro i Morera	Núria de Gispert i Català

